
Ou ceſte la qui en ſuſpens demeure 

Pour vng amy, chaſſant l’autre a toute heure.

Ou ceſte la de lamy delaiſſee 

Qui de regret importable eſt preſſee. 

Ou l’autre qui laiſſe vng amy parfaict 

Pour reſſembler, et en dict et en faict, 

Aux autres deux et lunion tenir 

Ou ferme amour leurs troys cueurs faict vnir. 

Et ceſte la ſe tiendra bien heureuſe 

Que vous direz des troys plus douloureuſe. 

Et ſon malheur a treſgrant bien tiendra 

Quant ſur les deux voſtre arreſt obtiendra, 

De plus auoir qu’elles daſpre douleur 

Ennuy, tourment, deſeſpoir et malheur. 

Les deux auſſi, quant iugees ſeront 

De voſtre main, bien s’en contenteront. 

Et ie ſeray trop plus qu’elles contente 

Si mon labeur, lequel ie vous preſente,

